
Prawfddarllenwyd y dudalen hon

Yr ŷch a'r march drwy barch hydd 
A'r carw o fewn ceurydd; 

Mor ystwyth, chwimwth, a chwai, 
Llamant, chwareuant, wych ryw, 
Crochfloeddiant, hwy ruant rai; 
Gwyllt a gwâr a gâr ei gyw. 

Pobl lân, lawen.

Glân heirdd ei thrigolion hi, 
Yn ysgawn rodio 'n weisgi; 
Llawen, a bachgen heb ofn 
Niwed gan filyn eofn. 

Geneth dlos.

Mwyn awen i'r menywod, 
O egni glâs a gân glod; 
Gwridog a hawddgar ydynt, 
O lun a gwedd Elen gynt; 
Delwau o lendid Olwen, 
Naturiol waed Trywyl wen. 

Mun weisgi uwch main esgair, 
Mewn tlysau golau a gair; 
Gemawg wen, meddaidd enau, 
Angyles, arglwyddes glau. 

Gwladwyr.

Tra enwog wladwyr, yn trin goludoedd, 
Mor wychion ydynt, yn y marchnadoedd, 
Blagurog a dewr fywiog dyrfaoedd 
Yn syw dwyn ysgawn sidan wisgoedd; 
Aml ddisglair ddiwair ddeuoedd—yn diflin 
Hoew droediaw 'n iesin drwy y dinasoedd. 

Y Beirdd.

Gar dyfroedd hoff lifoedd fflwch, 
Tan irwydd mewn tynerwch, 
Yn gwau ceirdd ceir y beirddion, 
Eres hil, yn yr oes hon.

